
Filemon
1 Kristo Yesuac hésa ic ni Paulo ʒéma ninʒéŋ

ninʒéŋac icmunanaTimoteo nereŋ ic ala soroc, ai
momacnira Filemon ʒéma 2 embac soroc, ninʒéŋ
ninʒéŋ nauŋnira Apia ʒéma Yesuac téŋgiŋ ic*
momacnira Akipo ʒéma Filemon guac amaiguc
hénaoriŋ aʒoroanʒu ionac muru momacnec
3 Maŋgocnina Anutu ʒéma Miŋ Kewunina Yesu
Kristoac ewa hia ʒéma luaenéŋ onac muru he
énécmimac.

Filemonac goi héihéiya ʒéma
ninʒéŋ ninʒéŋa.

4-5 Filemon, ni ninʒéŋ ninʒéŋga ʒéma goi
héihéiga Miŋ Kewunina Yesuac muru ʒéma ic
téréya momac yanda neŋaŋ muru hezac imuac
buŋa surucya niŋanʒua. Nimma nalé séc
ʒéwelecnaiguc qacga qacma Anutuna ewa hia
ac ézéanʒua. 6-7 Ic muna, geŋ ic embac téréya
ewa qerigina mehiaru énécmianʒaŋ imuac niŋac
guac goi héihéiga iminéŋ ewa qerina mehiaru
néŋu ségiségi yanda wanʒua. Hénia imuac mia
yomuhuc ʒéwelec ai meanʒua; Iwawai hiabia
hénia hénia ewa qerininaiguc Kristoac wamma
késa kecʒiŋ imi niŋasari yacgéna, goi héihéiga
ninʒéŋ ninʒéŋga igucnec hahaya iminéŋ héla
sasala haimac.
* 1:2: Kristoac héna oriŋ imi téŋgiŋ ic ésécnec Biria miŋinaguc
yaré qema seligima nambiŋac hezac.

Paulonéŋ Onesimoac wamma Filemon
ʒéwelecmiyec.

8 Imuac niŋac, Kristoac qeriaiguc haka
wambésémaŋac hezac imi wambésémaŋ niŋac
meefima ac selianec gézémaŋac séc wanʒac, néŋ
9 imuhuc ménda wamma goi héihéiiguc namma
ʒéwelec gémmaŋ ʒé wanʒua. Imuac, ni ic neŋgia
Paulo, Kristo Yesuac wamma hésa ic kekeranéŋ
10 nuac ninʒéŋ ninʒéŋac nanna Onesimoac niŋac
welecgénʒua. Inéŋ mia ni hésa ɋatéiguc tari
imuaru nenaoc aʒi mema mihicŋiwa ninʒéŋ
ninʒéŋac naŋna waŋec. 11 Ic imi becnec guac
muru eŋomia kerec, néŋ deguc imi guac muru
ʒéma nuacmuru momacnec méra nérécmimacac
séc waŋecac kecʒac. 12 Nuac wéiwécna kecʒac
ic yomi méliwa liliŋgéma hazac. 13 Ic imi
nena aŋgétiwinec buŋa suruc hiabia niŋac
wamma hésa ɋatéiguc tacba guac tatac késama
méra némbacnec, 14 néŋ ewa momac ménda
wambésémaŋiguc haka méŋ ménda wammaŋ ʒé
ninʒua. Ewa hiawac aiganéŋ geŋga siŋgawac
qahac, néŋ ʒéhinociguc wambaŋ niŋac. 15 Ic imi
nalé hotoŋadacwaigémma kerec imuac hénia imi,
liliŋgéma hayu hémbénaŋa wagicbésémaŋ niŋac
gezaŋ. 16 Degucmuacnec, ic imi weleŋ qeqe ic
qahac, néŋ séha imi ogicma dacmunawac séciguc
wagicbésémaŋ. I nuac muru eeyaguc wanʒac,
néŋ guac muru mia séc imi ogicma séwiguc
ʒéma Miŋ Kewuninawac qeriaiguc ic héla ʒéma
dacmuna hélawac séc eeyaguc wammac.

17 Gi nuac niŋ niŋna ai momacga wanʒuaiguc,
héihéré néŋanʒaŋ éséc héihéré miwésémaŋ.

18 Inéŋ guac muru haka biria méŋ waŋec, me
taséya méŋ hegénʒaciguc imi nuacmuru haina
nenaoc bisidacmaŋ. 19Ac tetecgia yomi imi Paulo
neŋ mérananéŋ ozua. Nenaoc tasé imi kumaŋ.
Geŋga kekecga iminéŋ nuac muru tasé ésécnec
wanʒac, néŋ imuac hénia imi ménda ʒéwa niŋ
ɋeliwésémaŋ. 20 Ic muna, Miŋ Kewuninawac
qeriaiguc guac murunec ewa hia mihicŋimaŋ
ʒé ninʒua. Kristoac qeriaiguc nuac ewa qerina
mehiaruna.

21 Niŋtoho waŋ némbésémaŋ ʒéma ninʒéŋgé
gémba ewana déŋ wanʒac. Welecgénʒua imi
séha ogicma ewa hiawac waŋ némbésémaŋ imi
niŋtegicma kiwi yomi ogénʒua. 22 Imuhuc
wamma nuac niŋac ama qeria saméŋa méŋ
qeusuŋna nammac. Imi mia ʒéwelecgina niŋac
wamma niŋnéŋu onac muru liliŋgéma hamaŋ
niŋac qerinanéŋ haimambéc wanʒua.

23 Yesu Kristoac qeriaiguc nuac hésa ic
alana kecʒac Epafira inéŋ yaiʒézégina ʒézac.
24Waŋu Mareko ʒéma Aristako ʒéma Dema ʒéma
Luka ʒéma nuac ai momachécna ieneŋ acguc
imuhucyanec waŋ énécmizu. 25 Miŋ Kewunina
Kristo Yesuac ewahianéŋ qeri uŋaginaguchemac.

